
Инна Аҳашба

      РАԤХЬАТӘИ АСЫ

Асы ҭашәазшәа збан са сыкәа,
Аԥхыӡ сшалаз саанарԥшит.
– Асы леиуеит, удәылҵи, Сикәа, –
Иааиз Мран хәыҷ снеиҿаԥшит.
Сласба Хәдышгьы аҷыӷәҷыӷәҳәа,
Асцырақәа иреишуа ицоит.
Даду ҿиҭуеит, уажәшьҭа уҿых ҳәа,
Амахә ԥымҵәарц ҵлак иршәшәоит.
Сыда Ашықәс ҿыц закәызеи,
Ишԥассиру асы анауа.
Сан дабацеи, ма дызҿузеи,
Исзаалгозеишь данаауа?!
Ашықәс ҿыцаз асы шкәакәа
Шәыламгылан, ишәҟьашьуеит.
Асцырақәа ҭашәшәоит сыкәа,
Мрангьы срапак аасиркуеит.

    АЗЕИӶЬАШЬАРА

Арҵу-каԥа цеит инкаԥан,
Ахьҭа иакызаап, аӡын ааит,
Ласба хәыҷык ҳаԥхьа инкаԥан,
Ашықәс ҿыцаз ҳаҩны иааит.
Аҵла махәқәа бӷьы рызнымхеит,
Ӡын маҭәада еилахеит,
Аҳәынҵәраԥшь ҩныда изнымхеит,
Аӡын ҳара ҳахь еихеит.
Ҵиҵи-кәакәа, ацгәы шкәакәа,
Аҳәынҵәраԥшь акыр ҳәа сшәоит.
Ацгәы шкәакәа агәра мгакәа,
Аҳәынҵәраԥшь хәыҷ са исыхьчоит.
Акы саргәырӷьоит ихьҭахазаргь,
Маӡа ишәасҳәоит уи зегьы.
Ашәҭқәа шәҭыда иаҳзынхазаргь, 
Ааԥын шааиуа еиҭагьы...

     АХЫШӘ 
ДКЫЛЫԤШУАН 
         ЗАФАС

Уажә ҳахысуеит анбан Ӡ,
Асы леизаап аӡын Ӡ.
Сасра ицазгьы уа дынхеит,
Мышәгьы аҭыҩра иҭахеит.
Арыц иашьҭаз цыӷк збеит,
Исыцәшәан арыц аҿшәеит.
Инал дҵәыуон, Мас дрыпҟан,
Ацәа далахеит Елҟан.
Макеи Наалеи ашәа рҳәон,
Ҵис ахьыцәаз ԥхыӡк абон,
Ахышә дкылыԥшуан Зафас,
Ашықәс ҿыц ахьааиуа збаз.

АЛЫМИ  АБГАХӘЫҶИ
Ашәарах ныҟәызго ашьамхыҵарра ауп.
Бнара дук илан имаҷымкәа ашәарахқәа, раҳ ду Алым рыманы.
Алым ажәхьан, ашәиҭышәи изымнеиуа ашьамхы аҵӡаахьан. Имлашьуа иана

лага, ҽнак илатәан, иара аҵасала даара ихәыцт: «Аҳ дымлашьуа ҳаӷоу ибеит, 
анаԥшцәа рзыҳәангьы иԥхашьароупеи!» – нас иаӡбеит иҟанаҵашаз.

Адырҩаҽны, ацәылашамҭазы, абна илаз ашәарахқәа зегьы ирылахәаауа,  
амыхьтә арҿиеит. Ашәарахқәа аҳҭынра ашҟа идәықәлеит, иҟалаз рзымдыруа, 
игәыҭҟьа-ԥсыҭҟьаха. Ахәаабжь гон иааҟәымҵӡакәа. «Издыруада, Алым аӷацәа 
ақәлазар, мамзаргьы даҽа мыхьтәык азыҟалазар?» – ихәыцуан ашәарах, еиба-
рыҩны иахьаауаз. Аха аҳҭынра ашҭа иааҭалазар, Алым тәоуп иԥагьаӡа, аҳәҳәара 
иаҟәыҵны.

– Иҟалазеи, ҳаҳ, ухаҵкы?! – иҵааит Ақәыџьма, егьырҭ ашәарах раасҭа агәаӷьра 
змаз. – Хьаа умоума, изакәызеи абрысҟак угәы зԥужәо?

– Агәабзиаразынгьы рацәак сыфраҭым, аха уи азы акәым сара сызшәыԥхьаз, – 
аҳәеит Алым. – Ак шәзысыӡбан, ишәыласҳәарц сшәыԥхьеит.

– Ҳаузыӡырҩуеит, ухаҵкы, ҳаузыӡырҩуеит! – ауу ааилдыргеит зегьы, ишанха-
ны иахьгылаз.

– Ауасиаҭ аҳәозар акәхап… – инцәыҵаҟәындҟәындит Аҳәа.
– Иашәраӡа, иашәраӡа, иаҳәалааит иаҭаху! – иааҟрым-ҿрымит Амшәгьы.
– Нас, шәысзыӡырҩы! – иналагеит Алым. Сара даараӡа шәрыцҳасшьоит.  

Шәгәаҟҵәаҟуа, шәымлашьуа абна шәылоуп шәыҿҟьаса… Шәыҩны ыҟам, шәгәа-
ра ыҟам, шәхы нықәҵаны шәыԥсы ахьааиҭашәкша џьара қьалакгьы шәызгылам. 
Шәаӷацәа ракәзар – ашәарыцаҩцәа, рыбџьарқәа харшалан ишәышьҭоуп.

– Аиашаҵәҟьа уҳәеит, ҳаҳ, аиашаҵәҟьа! Зегьы ҳгәы иҭуҳәаауеит! – иаапарпа-
рит Ажьа, Алым инаԥыҩланы.

– Убри ауп саргьы сыззааиуа! – Алым ажәа нанагӡон. – Иахантәарак ахәыцра 
саҿын: анкьаӡа зны ҳара иҳашьцәаз, ҳара ҳаиԥшҵәҟьа ишәарахны зхы иақәиҭыз, 
аха нас иҳаиуанхаз, ауаа рымаҵ аурахьы ииасыз ажәқәа хҭыԥшшақәеи аҽада 

Миха Лакрба

алымҳа џарџарқәеи ирымоуп ахыҵакырҭақәа – абоурақәа, аҽҭрақәа, ахкаарақәа. 
Ҳара ус акгьы ҳзымхәыцит иахьа уажәраанӡагьы. Сара еилыскааит, абра саҳҭынра 
аԥхьаҵәҟьа хкаарак ҟашәымҵар ада ԥсыхәа шыҟам. Шәанааԥсалак, шәааҭалан, 
шәыԥсы шәшьалап. Мшәан, шәызхарагьы шәеибамбалари!..

– Ажәа бзиа уҳәеит, ҳаҳ, ухаҵкы! Ҳара ҳазҭахызгьы уара уакәын. Уара ахшыҩ 
ду змоу, ҳгәыӷырҭа, уҿы изҳәаз хьыла иҭәыхгьы, знымзар-зны убри аҩыза гәараа
ндак ҳабла иабондаз! – иматанеиуан ашәарах, Алым иаҳәоз змааназ рыхшыҩ азы-
мышьҭӡакәа.

– Нас, ус акәзар, абыржәыҵәҟьа шәыжәҩа неибыҭаны, шәалага амасаргәара 
ашышра.

Ирацәан ашәарах, абнагьы мачхәызма, заҟа рҭахыз ара игылан. Илеи иласын, 
ҩымш-хымш рыла иҟарҵеит ахкаара бзиаӡа, аанда ҳаракны. Нас иааины иҭало 
иалагеит акакала, ҩба-ҩбала.

Аҳҭынра иаадәылҵын, итәаны ирзыԥшуан Алымгьы. Ус, илаԥшықәнаҵеит 
Абгахәыҷы. Аҵыхәа-баба ашьҭарҽыланы, Абгахәыҷы ахкаара адәахьы иаван 
икылԥш-кылӡырҩуа. Аҭаларҭа аҟынӡа иааиуан, аха инагьежьны, иқәасқәасуа 
аҿынанахон. 

Алымгьы ҿымҭкәа итәаны иазыԥшуан. Ссиршәа иабон уи алакҩакрақәа. Аб-
гахәыҷы ахкаара аҭалара азымгәаӷьуа, адәахьы ишавац иаван, ақьышә қәацқәа-
цо, ана-ара ахы нкылакны, наҟ иҭаԥшуа. Убас акырынтә иакәшеит ари ахкаара. 
Аҵыхәтәаны агәашә аҿы иааин, аҩызцәа – ашәарах рахь иԥшуа, ахәыцра иа-
наҟәымҵӡа, Алым азҵааит:

– Изакәызеи, Абгахәыҷы, иҟауҵо? Ахкаара уакәшоит, уеиҭакәшоит, иуԥшаауа-
зеи? Уҩызцәа зегь уахь иҭалахьеит. Аха, издыруада, уара аҭаларҭа умбазар?

– Аҭаларҭа збоит, аҳ, ухаҵкы, аха аҭыҵырҭоуп изымбо… – аҳәеит аҭакс, Аб-
гахәыҷы ԥышәырччо.

Амра сеисон,
сазыԥшуан,
Иара каԥхон,
иара лашон,
Уамашәа
иԥшӡан.

Заира Ҭҳаиҵыкә

АМРА

Иаҳа-иаҳа
игьежьхон,
Иаҳа-иаҳа
инаскьон.
Сара сылаԥш
уи иахын,
Амра сеиԥшзар
сҭахын…

***
Амза аларшәын
Амшын,
Амшын даараӡа 
Иразын.
Амза ҭызгоз
Уи дынцәан,
Аразны-шәахәа
Ихьыршан.
Амза-ҭаца
Ҽырбон,
Ахаҿы-лаша
Каԥхон.
Ажәҩан ԥшыхәуа
Ирзыԥшуан,
Аҵх ацамҭаз
Игәыкуан.

    АКӘҶЫШЬ

Икәымпылуп,
ихәыҷӡоуп,
Ахәы ақәуп, 
Аԥышә мсоуп.
Ахы шьҭыхны
      иубаӡом,
Азхара крыфа
      ҟалаӡом.

Ахәы агхар: 
«Ҵиу-ҵиу-ҵиу»,
Иазыҭрысуеит
      уаҟа арҵу.
Шьыжьы ыҟам,
      хәылбыҽха,
Кәҷышьуп иқәу
      амӡырха.

Унан, Амра
хәмарра ицеит,
Ажәҩан акалҭаҿ
аҽаӡеит.
Аха, сишь,
иааицрашәеит,
Амш анҵәамҭаз
иааԥхашьеит!

                                 АРМАӶЬЫРМА

Армаӷьырма атрышә дасуеит,
Армаӷьырма зны дкәашоит.
Армаӷьырма ибз дасуеит,
Мци-ҵабырги еикәиршоит.

Армаӷьырма ашәҟәы шьҭихуеит, –
Ишоура халан, ихы гьежьуеит.
Армаӷьырма иԥсы ҭихуеит, –
Ихьӡ аҭыԥан, ижәла иҩуеит.

    ААԤЫН

Иссируп ааԥынра,
Ишәҭышха иаҳзааит.
Ихырхәоит сбаҳчара,
Сгәы азнарҳаит.

Сацлабуеит амра,
Ахьы-шәахәа сԥоит.
Ааԥын – хаҿымра,
Еснагь усгәаԥхоит!

ҴИС  ХЫРСЫС

Иҟәымшәышәуп,
ихәымсысуп
сара сҵис.
Ала ӷроуп,
аԥаҵа дууп,
уи Хырсыс.

Зны иаамсҭашәоуп, 
зны иаҳкәажәуп, 
иара нҵәа!
Аҳәынаԥқәа ҳамҭас
иарҭеит
ахьыҵәҵәа.

Ӡынгьы ԥхынгьы
иарыхьҭашьуеит
есымша.
Аҽҳәа изҽҳәыҵуам, 
аха иаҿасҵауеит
ашша.

Алымҳа кьацәуп,
ашьапқәа кьаҿуп
сҵис Хырсыс,
Ахәда ашьҭыбжь
зынӡа илакәуп
сҵис-хәымсыс.

Иџьашьахәу,
зегь реиҳа иԥшӡоу
са сыцгәоуп.
Зегь реиҳа 
изықьақьо,
изгәыбзыӷуагь –
аԥсы азоуп!

Армаӷьырма атрым дыԥоит,
Ҭынч дызтәом – дахоуп аҵәы.
– Армаӷьырма! – иҩызцәа ихыччоит,
Рымԥан дықәлашам уаҵәы.

Иаха ахьҭа иакны аҩнаҵаҟа иахьыҵатәаз ианызмыцәа, шаҟа хкы ахәы-
цыз сеидру Алиқә. Зны иаҭаххеит, иҩагылан инеины, есс иҟанаҵалакгьы 
амаҵурҭа ашә аанартырц. Уи иадыруан ахәышҭаараҿы акәицқәа макьана 
аԥхарра шырхылҵуаз, зынӡа ишеикәамцәацыз. Амца зынӡа ицәахьазаргьы, 
ахәа ахаҭа аабӷьаҭны анықәиара зыԥсоузеи, иԥхаӡа. Аха ашә адхара иала-
гар, ани ахәыц еиҩзырҷо аҭакәажә, дахьышьҭоу мнаҩшьа амаӡам. Нас, даӷьуа 
дҩагылоит: «Уара неиҭамҳәа, уҭыԥ ухашҭгәышьама, уара улоуп, ақәагьы 
усроуп, ахьҭагьы уакыроуп, адәахьы ашҭа уқәзароуп, абри аҩнаҭа ухьчаларц 
азы. Убри азоуп ҿахракгьы зумҵасыжьуа, убригьы уанаԥсамха, нас уԥситеи, 
узхәарҭои!»

Убриак Алиқә есымшагьы иаԥсан, уажәы ианажәгьы, мыч кәармак ала-
наҵы, аӡәы ашҭа дҭалозаргьы, агәашә аҟынӡа инеиуан, иеишуан, аҭакәажә 
даадәылымҵыкәа, ашҭа тәымуаҩык дҭалар аҭахымызт. Ани ҿыц иааргаз 
аласба хәыҷоуп есымша амц зҳәо, ҷытбжьык аагар, ар еиханы иаауашәа 
ишуа идәықәлоит. Алиқәгьы анацыҵҟьало ыҟоуп зны-зынла, избанзар убри-
гьы шьҭа хәыҷы-хәыҷла изеиштәуи изеиштәыми арҵалатәуп акәымзар, 
аԥшаҵәҟьа еишуа иалагар, уара аиҵарҟәаҟәа уаԥсам лҳәозар акәхап ани 
аҭакәажә. Лара, насыԥ шкәакәа, зегьы зыԥсоу аҿахралоуп ишылшьо. Алиқә-
гьы макьана арҳәарах ӷәӷәоуп, аха амч каԥсахьеит, ари аӡынгьы ахьҭа баа
ԥсқәа зынӡа агәы карыжьит. Ашьҭахьтәи ашьапқәа руаҭәақәа рҿы ахәы 
акаԥсара иалагеит, ахьҭагьы уброуп зегь раԥхьа иахьакуа, нас ақыџьқыџьра 
иалагоит. Сынтәагьы асы ҩамгылах ауит. Асы амч аҭахуп, иукәаҳароуп, уҩны 
улсроуп, аҳәа мыждақәа ахкаараҿы адгьылжра иаҿызар, иԥхоуҵароуп, ашҭа 
аӡәы дааҭаларгьы, ԥыҭк унаскьаны уиеишлароуп. Аԥшәма уара уоуп ацәгьара 
злырго, уара иааиуа зегьы уреишла, урацәҳала, нас аҩны ианыҩналалак, лара 
рхаҵкы камыршәуа аԥсшәа ралҳәоит, уҳамбеижьҭеи ҳәа игәыдылкылоит, 

АЛИҚӘ

Анатоли Лагәлаа

ихыдылкылоит, иааиз сыԥшәма бзиа дылбоит, пату иқәҵатәуп ҳәа уҵыхәа 
рышәшәо уаргьы унаидгылар, ала ҟәынга, уиԥырцқьа наҟ ҳәа шьапыла дуцә
хасуеит. Нас ашә улатәаз, аҟәыд ма аџьыка иарганы бысҭа цәынхак ыршә
ны ианбаумҵарыжьуеи ҳәа. Ани аҭакәажә есымша лнапы иадхылҵәалоит, 
исымҵалыжьуа ҿахрабжак илцәеиҳахар, иф, азҩа надкылан, акы уарҭәуазар 
уарҭәып наҟ, лҳәоит. Саргьы исфоит, сгәаан исылҭаз мап ацәыскып ҳәа са-
лагар, сеилызкаауада, ҳара алақәа агәаашьа ҳаздырӡом ҳәа ауп ишыршьо 
ауаа. Лара аҭакәажә, ҭакәажәы цәгьаӡам, иахьа хәлаанӡа ма акы лыԥссоит, 
ак лыӡәӡәоит, афатәгьы лара лгәы ишаҭаху ибзианы иҟалҵоит. Зны-зынла 
афатә афҩы хааӡа илхышәшәо амаҵурҭа данаадәылҵлак, лывараҿы агылара 
сгәаԥхоит, аха лара убас дсықәцәҟьоит, дызхыбаауа сеидру, лара бзиа збаша, 
лҿахра леишәа иқәсымԥаазар. Ус ачаӷьафҩы ахьылхышәшәо азы, сналыдгы-
леит ауп, уаҳа акгьы.

Алиқә абарҵа иныҵыҵны, аграпара инаскьаны инангылеит. Ашҭа 
иқәжьыз асы, аҳәынҵәа злашәыз ахәыҷы иблуз шкәакәеиԥш, ауаа ршьап
қәа иршьаҟьахьан. Нас иааиԥхьхәыцын, ахкаара агәашә ахь аҿынанахеит, сы 
цқьак абз нылнашьырц, ариабжьарак аҩныҵҟа абылра иаҿыз амца азырхь
шәашәозар ҳәа. Абз аннылнашь, иаагәалашәеит зны ишхәыҷӡаз ианаа
рга, асаан шкәакәа ианҵаны аҭакәажә иамҵалыргылаз ахарҵәы. Уи убас 
ипашәӡа, ишкәакәаӡа иҟан, асы афара ианналага, изагәалашәазгьы убри  
азоуп. Усҟан аҭакәажәгьы иаҳа дразын; ахш, ахарҵәы, ахыз, зны-зынла 
абаҩқәа акәац шрымазгьы ианалҭоз ыҟан. Аха ашьҭахь ауп ианазхәыц Алиқә, 
уи зегьы аҭакәажә изыҟалҵоз ан ахашҭырц азы шакәыз. Шаҟа афатә хаақәа 
алҭоз аҟара, аин азхәыцра иаҟәыҵуан, аҽарҭынчуан, нас иамхацәон. Ацәа 
ианналҵлак, еиҭа аиҵарҟәаҟәа шамҵагылаз абон, еиҭа крафон, нас ԥшьаала 
ацәа иҭанагалон. Аха уи хәыҷнаҵы акәын, нас раԥхьа аиҵарҟәаҟәа ацәыӡит, 
ашьҭахь аҭакәажә лыбзиабара. Ус акәын иара шазхәыцуаз, аха убрагь ииа-
шамкәа ихәыцит Алиқә, иацәыӡуазҭгьы раԥхьа аҭакәажә лыбзиабара акәын 
иацәыӡуаз, нас аиҵарҟәаҟәа. Усҟангьы адәахьала абыржә дшыҟоу ауп дшыҟаз, 
ҩныҵҟалагьы дразын (ахышә укылԥшны ауада ушыҩнаԥшуа еиԥш, ауаҩы 
иҩныҵҟа узҭаԥшуам, аха). Иара Алиқә усҟан ихәыҷын, адухарагьы иахьӡеит, 
шьҭа ажәрахь иааины иҟоуп, сынтәеиԥш шаҟа сы шкәакәа акәаҳахьоу сеидру.

– Уара мышьҭабзиа! – лҳәеит, ҽнак аҩны ианыҩнылцоз, – ҳаидажәлеит 
иҳамбаӡакәа. Иаҳа наҟ инаскьаны ахықә иҭагылахьоу дарбан ҳауа! Уара 
уакәзар, уанцалак ухынҳәны убра иҟоу еиҭоуҳәарц уқәаџқәаџуа са сҟны  
уааиаанӡа, уаҳа схабар убом!



Алиқә иазеилымкааӡеит илҳәаз, уи данақәцәҟьоз, идәылылцарц анылҭахыз 
илҳәоз акәын иаҳа еилнакаауаз. Егьи ҭынч данцәажәоз, илҳәоз зегьы ла ил-
зынхон, ари аҩнра ду лара ишылзынхоз еиԥш. Аҭакәажә ара данаанага, ах-
шара лмоуӡеит. Лхаҵеи лареи рымацара, ргәы мышьҭыкәа, ааӡаб рыхганы, 
рықәрабжа иҭысит. Нас, иара ҽнак иааиқәшәан, арашәараҿы маҭак нагӡаны 
рыԥсы ааиҭаркырц иахьынатәаз, уиакәхеит. Лара иахьа уажәраанӡагьы лгәы 
камыжькәа дааиуеит, уимоу, рашәан ани лыҭаҳмадеи лареи еицыдрашәоз 
амаҭа лымацара иамылхуеит. Избанзар, убра иара иԥсы ықәушәа лбоит.

Алиқә уажәшьҭа аҩныҟа инеир аҭахын. Амца аԥхарра иахьеиԥш ас  
ахаан иамеилаҳацызт. Ангьы ҟаԥшьын, амца аԥштәы ахьамаз азы, уажә 
иаҳагьы иааигәаны агәы иааҵалеит, уи ахәышҭаара иҽҳәатәоушәа анҵәҟьа, 
аҭакәажә иара уахь иналмышьҭуашәа.

– Уабацо арахь, агәара уазымкызшәа угыргыруа. Аа, усҭ аҿахражә, уи 
ауп уара игәхьаауго. Аха убригьы хәыда-ԥсада ауп ишусҭо, иахьа ушуа ҳәа 
смаҳаӡацт!

Аҭакәажә иршәны аҳәынҵәа илалыжьыз абысҭа иагьахәамԥшит Алиқә. 
Уи иадыруан ан, иагәалашәон уи аблақәа, ахаҿы аԥхарра, зыԥштәы ам-
цаԥштәы еиԥшыз, агәра агон абыржәы иааины ахәышҭаара ишыҽҳәатәаз 
иара иазыԥшны. Абыржәы изыҩнамлар, нас уаҳа иабаӡомызт, егьырҭ ақыҭа 
иԥсаҟьаны ирылоу аԥацәа ирышьҭалозар акәхарын.

– Угәы ахшәеит акәу аҿахра! Уаагыл, аилаџь узызуеит атазылашә иарга-
ны. Акамбашьхарҵәгьы узавасыргылоит!

Алиқә уи илҳәоз акгьы аҳаӡомызт, алақәа ашьа рхыҵәалара иаҿын. Амч 
ааизнаркәкәан, ашьапқәа иӷәӷәаны инарықәгылеит. Нас, аҭакәажә ивҵраан 
дзыдгылаз ашә ахь, ахаԥыцқәа хырџьаџьан, ишзахәоз иҭрысны аҿынана
хеит. Аҭакәажә ашә адҵара дахьӡаанӡа, аҩны илцәыҩналан, ахәышҭаара 
инеины иныҽҳәатәеит. Амца аԥхарра ананыр нахыс, ан иадтәалазшәа абон, 
уи уажәшьҭа иадҵны ахаангьы џьара ицарц агәы иҭаӡамызт. Избанзар, ани 
иареи ианбатәиз еицәырҟьалан ирымеижьҭеи. Аха иара аԥштәала иагәа-
лашәон, мышкызны џьара ишабоз адыруан азы, агәы иҭакны иаман, иаха-
наршҭӡомызт. Иахьа иагәалашәеит, иахьарнахыс, иршьуазаргьы, џьара иа
ԥырҵны ицашам.

– Уарыхьҭашьыма, уара рыцҳа!? – лҳәеит аҭакәажә, ашә даалҵны иара 
ахьтәаз дааскьаны. 

Аха Алиқә иааҟәымҵӡакәа амцахь иԥшуан, иҟаларын уа иабоз аиҭаҳәа-
ра иаҿызҭгьы, аха лара илаҳаӡомызт, зны-зынла лара дызлацәажәақәоз иара 
ишазеилымкаауаз еиԥш. Нас, аҭакәажә дааиқәҟьашан, аҿаԥара дныҩналеит. 
Ԥыҭрак ашьҭахь, уахьынтәи ҽыҭк акәац абысҭа иналаҵаны инамҵалыршәит. 
Алиқә раԥхьа илыршәыз афатә иназыԥшит, нас ахы иҩахан ла лахь ин-
хьаԥшит. Аха уи аблақәа ирҳәон, иргәыбзыӷны ан шылзахамыршҭуаз шьҭа, 
ажәымҭыҽха ишҟәышхаз. Нас иҩагыларцгьы аҽаарххеит, аха амч азымхо-
шәа анаба, ахы аԥхьатәи ашьапқәа инарынҵаны инықәиеит.

– Уара узгьы уажәшьҭа сара сышлап ахухуҳәа, ари ихәҭаагьы сара ишыс
рашәо еиԥш… – лҳәан, ашә нкыдылҵан, дындәылҵит аҭакәажә. 

Адәахьы еимаҩны асы аура иаҿын, аха макьана еимамԥсацызт Алиқә 
ашьҭақәа. Аҭакәажәгьы абарҵаҿы дгылан урҭ дрыхәаԥшуан, асы илцәагаа
нӡа. Ԥыҭрак ашьҭахь, урҭ асы ианеиманаԥса ауп, Алиқә мыцхәы бзиа ишыл-
боз аҭакәажә лылабжышқәа ианрамхаҳәа…                         

Гунда Сақаниа

 АСҬАН ИМШШЬАРА

Ақәа ауеит,
Сцаӡом ашкол ахь.
Асы ауеит,
Сцаӡом ашкол ахь.
Амра ԥхоит,
Сызцом ашкол ахь.
Сара ахәмарра сҭахуп,
Сара сҩыза дысзыԥшуп.
Зынӡак исҳәо шәаҳаӡом,
Сара ацәа сызхаӡом.
Сзымыхәмарит сызхара,
Исԥырхагоуп аҵара.
Сара сзыҳәа,
Ақәа ауеит.
Аԥша асуеит,
Асы ауеит.
Амра ԥхозаап,
Сара сзы.
Са сыхәмаруеит
Зегьы шәзы.
Шәца ашкол ахь,
Сара сзы.
Сҩыза ахәмарра иҭахуп,
Иаашар хәлаанӡа ҳаицуп.
Дысзымгәаарцаз зынӡас,
Сицыхәмаруеит зегьы шәцас.
Сҩыза ихьӡуп Ахәыҷра,
Дсыцыхәмаруеит сызхара,
Нас еицаҳҵоит аҵара.

   АХӘЫҶҚӘА   
      РАШӘА

Амра шаша,
Сыбла ҭшаша,
Ашьыжь бзиа,
Шьыжьыбзиа!
Шьыжьыбзиа,
Адәы иаҵәа,
Касы иаҵәа!
Мҩамш,
Мҩабзиа!
Уа мшыбзиа,
Амш бзиа!
Мышьҭабзиа,
Ахәылԥ бзиа!
Амза шаша,
Абла ҭшаша,
Цәамҭхаа бзиа,
Аҵх бзиа!
Шьышь-наани,
Аҷкәын бзиа.
Шьышь-наани,
Аӡӷаб бзиа.
Абла ҭшаша,
Амра шаша,
Шьыжьыбзиа!

          *  *  *  
Исасуп аԥхыӡ 
		  иаҳҭаа,
Ахәыҷқәа шьҭалалароуп 
		  заа.
Аԥхыӡ ҟьалар –
		  ихынҳәӡом,
Иҳацәгәаар –
		  иаабаӡом,
Иазҿаҳҭыргьы –
		  иаҳаӡом,
Ҳашьҭаларгьы –
 		  ҳахьӡаӡом,
Ацәа ззымхаз 
		  ахәыҷы,
Аҷынҷа деиԥшхоит 
		  хәыҷ-хәыҷы.

              *  *  *
Зыцәа ҟьалаз ахәыҷы,
Иманшәалаӡам ихчы.
Алашара изхаӡом,
Ииарҭа маҷхазаап, дакӡом.
Амырцәага икәа иҭалеит,
Ибла ихылеит, нас ицралеит.
Гәалак имоуп, иӡбатәуп,
Ахьӡ ихашҭт, акы иҭахуп.
Акы дашьҭоуп, зны деимдоит,
Иҽирҵәыуоит, нас дыччоит.
Иҽиҵәахуеит, иҽиршәоит,
«Шәааи» ҳәа акәукәу дыҳәҳәоит.
Алашара ыцәт ахала,
Ҵисгьы бналт аԥенџьыр ала.
Ацәа зиааиз, изаԥыс,
Дамхацәазаап ахәыҷы бжьыс.

             *  *  *
– Изнарҵада ҩба аҵара?! –
Кәнач ирҭеит азҵаара.
Амца шыра наихҟьеит,
Иԥсы ихаҳаит, игәы ҭҟьеит.
Аԥхӡы иқәнаҭәеит зынгьы,
Инаихәлашәеит ибжьгьы.
Иҵаҟәалеит ишьапқәа,
Иқыџьқыџьит инапқәа,
Иқьышә хәыҷқәа ҵысҵысуеит,
Илабжышқәа неиҿыкәкәеит.
Уи рдыруазаап аӡәырҩы,
Аха илцәырӡоит арҵаҩы.
Аиашазы уи маӡоуп,
Сара ишәасҳәоит, –
Сырҵаҩ лоуп.

            АҼЫ

Зегь иреиӷьу ԥстәуп аҽы,
Ахы еигӡом аказыҳәа,
Игәыбзыӷуп ахаҿы,
Исҭахуп иара схазыҳәа.

Аҽқәа ирылоуп ауаҩы ишьа,
Аҽқәа рылоуп ҳа ҳшынхоз,
Знык узақәшәар аҟазшьа,
Шаҟа иуҩызахо умбоз. 

Расҭа Кәыҵниа,
Б. У. Шьынқәба ихьӡ зху
Аҟәатәи абжьаратә школ №1 аҵаҩы

ИСХАМЫШҬУА АХҬЫС

Ҽнак сҩызцәеи сареи ԥсыӡкра ҳцеит. Аҽны сҩызцәа еиҳа 
ирықәҿион, сара саасҭа аԥсыӡқәа ркуан. Сара сгәы каҳаны стәан, ска-
лам ҵысуазар ҳәа сыԥшуан. Абар, иаргьы ааҵысит, сахеит, сахеит, аха 
исызҭымгеит. Сҩызцәа схыччара иалагеит. Аха сара изулак сахо, сахо 
иааҭызгеит ԥсыӡ дук. Сҩызцәа даара иџьаршьеит, исыдырныҳәалеит. 
Аха сара аԥсыӡ рыцҳасшьан, наҟ аӡахьы иоусышьҭит.

Максим Соломко,
С. П. Басариа ихьӡ зху

Очамчыратәи ашкол-интернат аҵаҩы 

А А Ԥ Х Ь А Р А
Ҳаҭыр зқәу ҳаԥхьаҩцәа хәыҷ­

қәа! Ажурнал «Амцабз» шәара 
шәзы еиҿнакаауеит аиндаҭлара: 
иреиӷьу ажәеинраала, ажәабжь, 
алакә, асахьа, аиумор, напыла 
иҟаҵоу акьанџьа хәыҷқәа, аес­
сеқәа, ашкол ԥсҭазаараҟынтәи 
ахҭысқәа ирызку, зхы иақәиҭу 
атемақәа  рыла аисара. Иалкаа­
хо аҳамҭа ссирқәа рзыԥшуп. Аи­
ааира згаз аҩымҭақәа ҳрубрика 
«Аԥра» аҿы икьыԥхьхоит. Аин­
даҭлара алагоит март 1 инаркны 
ноиабр 30-нӡа.

Ҳашәзыԥшуп!
Ҳаҭырла «Амцабз» 

аредакциа аусзуҩцәа.

Бзиала уаабеит,  
ажурнал «Амцабз» 
аԥхьаҩ хәыҷы Кьахьба 
Леон! Уазыӡырҩыр  
улшоит «Амцабз»  
аудиожурнал.

Рабиа Рамахина, 
И. Воронов ихьӡ зху Аҟәатәи 
абжьаратә школ №3 аҵаҩы

Б. У. ШЬЫНҚӘБА ИХЬӠ ЗХУ АҞӘАТӘИ АБЖЬАРАТӘ ШКОЛ №1 
АҞНЫ ИМҨАԤГАН АЛИТЕРАТУРАТӘ КРУЖОК

Аԥсуа бызшәа аҿиареи аиқәырхареи ҳанрылацәажәо, иаҳхамышҭыроуп аԥсуа ли-
тература ада ԥсыхәа шҳамам иахьа. Аглобалтә процессқәеи атехнологиа ҿыцқәеи 

рымшынцәқәырԥа ҳаанамхәарц азы, акультуреи, аҟазареи, аԥсуара адоуҳамчи, ҳбыз-
шәа амчи ҳхы ианаҳмырхәа, иаҳампыҵышшар ҟалоит уаҵәы. Зегьы иаабарҭоуп иахьа 
ҳбызшәа аҭагылазаашьа шымариам, ишуашәшәыроу. Ҳхәыҷбаҳчақәеи, ҳашколқәеи, 
ҳуниверситетқәеи, ҳинститутқәеи ари аус аҿы системала еицымныҟәар, ҩ-напыкла аус 
еицырымур, апроблема дуқәа ҳзыԥшуп, ариашарагьы даара иуадаҩхоит. Аҿар ашколи 
арҵаратә усбарҭақәеи ишаарыҩныҵыз, аԥсуа бызшәа ахархәара маҷхоит, иара урҭ рыҩ-
ныҵҟагьы аԥсшәа еиҳа-еиҳа имчыдахо иалагеит. 

Иахьа ашколқәа рҟны ҿыц ихацырктәуп, адгыларагьы зҭаху проектқәоуп арҿиаратә 
кружокқәа аԥсышәала рымҩаԥгара. Еиҳаракгьы акцент рзутәуп аԥсуа литературатә кру-
жокқәа. Уи азы ҿырԥштәыс иҟалар сҭахуп Б. У. Шьынқәба ихьӡ зху Аҟәатәи абжьаратә 
школ №1. Араҟа арҵаҩратә еилазаара ашколхәыҷқәа аԥсуа бызшәеи алитературеи агәы-
былра дыркра, аԥсуареи ауаҩреи рылааӡара гәцаракра арҭоит. Ҳлитературатә проектқәа 
рҿи ажурнал «Амцабз» имҩаԥнаго арҿиаратә конкурсқәеи зегь раԥхьагьы рҵаҩцәа ак-
тивла рҽаладырхәуеит. 

Ԥхынҷкәын анҵәамҭазы гәахәара дуун, аԥсуа бызшәеи алитературеи рырҵаҩы Лиуд
мила Радион-иԥҳа Адлеиба лнапхгарала имҩаԥгаз арҿиаратә кружок алахәхара. Иҿыр
ԥшыгоу арҵаҩы лџьабаа, леилкаара еиҭаҳәашьа амаӡам. Гәыбылрала, бзиабарала имҩаԥ-
ган ахәылԥаз. Ари ашкол зегьы азы еиԥш, ҳара ҳазгьы ныҳәахеит.

Иумбарц залшом, ашкол адиректор Нонна Борис-иԥҳа Делба ахәыҷқәа ахылаԥшра 
ҷыда шрылҭо, арҿиаратә гәаҳәара роурц азы.  Ахәыҷқәа ражәеинраалақәа, ражәабжьқәа, 
риумортә ҳәамҭақәа гәыхыҭхыҭрала иҳацеиҩыршон.

Араҟа иҟан ахәыҷқәа, зхатә шәҟәқәа еиқәыршәаны иҭзыжьыз. Ирацәан азҵаарақәа 
исырҭоз, ргәы иҵхоз, еилыркаарц ирҭахыз. 

Иара убасгьы, ажурнал «Амцабз» апроект ала ажәеинраала аҩреи аԥхьареи рзы 
имҩаԥган амастер-классқәа. Ԥхаралеи бзиабаралеи иҭәын ҳаиқәшәара. Ас еиԥш зыҩаӡа-
ра ҳаракыз аныҳәатә гәаԥхареи агәалаҟазаареи зцыз акружок, ашықәс азы сгәы иҭным
ҵәоз ахҭысқәа иреиуахеит, агәрагьы снаргеит еиҵагыло абиԥара ҳбызшәа адоуҳамч 
шыдмырӡуа. Кыр шықәсала аҵара-ааӡараҿы аџьабаа дуӡӡа збахьоу Л. Р. Адлеиба леиԥш 
иалкаау, зыпрофессионализм ҳараку, зыуаҩра ҿырԥшыгоу, зусԥшьа гәыкала амаҵ азызуа 
арҵаҩцәа дуқәа роуп иахьа аԥсуа бызшәеи алитературеи ԥсыс иахоу. Ас еиԥш иҟоу, хара 
иԥшуа, уаҵәтәи ҳамш иазхәыцуа, зхы-зыԥсы зегьы зусура иазку ауаа ыҟанаҵы, иҟоуп 
ҳаԥсуара, ҳбызшәа, ҳлитература, ҳкультура. 

Ҷыдала иҭабуп ҳәа расҳәоит зџьабаа агәырӷьареи, алашареи, аԥхареи зцу ашкол ади-
ректор Н. Б. Делбеи аԥсуа бызшәеи алитературеи рырҵаҩы Л. Р. Адлеибеи, иара убас 
арҵаҩ қәыԥш Н. Н. Қапбеи аиԥылара еиҿызкааз арҵаҩцәеи.

Акружок зхы алазырхәыз аҵаҩцәа иреиуоуп: Абыхәба Асҭамыр, Кәарҷиа Инал, Кәыҵ-
ниа Расҭа, Ԥанҭиа Нестор, Ҳараниа Ҳазараҭ, Лагәлаа Аҳмаҭ, Аиба Еснаҭ, Аршба Софиа, Ҵу-
лукиа Викториа, Гәниа Агата, Аҩӡба Адель, Кәарҷиа Радима, Кәыҵниа Лана, Кәыҵниа Са-
лима, Қәаранӡиа Амина, Бараҭелиа Сариа, Нарманиа Мираль, Кәыртба Ииа.

Ажурнал «Амцабз» аредактор

Гәында Аӡынба

               *  *  *   
Ҽаанбзиала, ҽаанбзиала,
Иааит ҳзыргәырӷьо Ашықәс ҿыц!
Ҽаанбзиала, мышьҭабзиала,
Шьаҿамшыла ҳгәыӷра рҿыц!

Амҩа бзиа, иаҳхысыз ашықәс,
Уаҳа ҳхьаԥшуам уара уахь.
Наҟ иумаз ҳгәыҵхеи ҳхьааи,
Насыԥ-лаша ааг ҳа ҳахь!

Аԥсынра ԥшӡа аԥсуа дагмыз,
Ԥсыс иаҳхазааит ҳа ҳбызшәа!
Аԥсуаа ҳаламыс бираҟыз,
Анцәа иумырцәан ҳхәышҭаара!

Ҽаанбзиала, ҽаанбзиала!
Аныҳәа ҳзылԥхааит уаха!
Зықьнашықәса гәырӷьа-ччара
Угымхааит, Аԥсынра!

Алакә

Амшын аҵаӡаҟны, иара убри амшын зтәу иахьрыҵанакуа ҭыԥк аҟны 
игылоуп зеиԥшыҟам ахан. Уа дынхоит амшын ҳәынҭқар ихаҭа иԥҳа-
цәа-ӡызланаа иманы. Ӡызланаа иаабац-иҳаҳац аҳкәажәцәа иреи
ԥшуп, амала ршьапқәа рхаҭыԥан, ҵыхәақәоуп ирымоу. Иагьарааны 
иубаргьы, иахьа хәлаанӡа ӡызланаа тәамҩахә рымамкәа ахәмарра 
иаҿуп. Реиҵыбӡа лоуп, урҭ дрыламҳәуа, хазы инкахәыцуа итәоу. Уи 
даара илҭахуп ауаа лбар, илаҳар, днарылаԥшқәалар.

– Санду, ауаа ирызку лакәк сзеиҭаҳәа! – абырг длыҳәоит ӡызлан 
хәыҷы, уи мап ацәымккәа, амшын ҳәынҭқар иан, еснагь ишыҟал
ҵалоз еиԥш, даҽа зныкгьы, даҽа шәынтәгьы еиуеиԥшым аҭоурыхқәа 
еиҭалҳәоит.

Ӡызлан хәыҷы деиқәлымҳаха уи дылзыӡырҩуеит, иагьылдыр
уеит, жәохә шықәса лхыҵаанӡа, амшын лхы нҭырҳәҳәаны ауаа рахь 
ацәырҵра дшақәиҭым.

Дышнеи-шнеиуаз, ҳара ҳӡызлан хәыҷы жәохә шықәса лхыҵит. 
Шьҭа ларгьы дақәиҭуп аӡаҵантәи лҿааханы хыхь иҟоу аналаԥш- 
аалаԥшра. Ус егьыҟалҵеит ӡызлан: амшын дҭашьқьыр даацәырҵны 
адунеи дналаԥшит, иагьгәалҭеит инахараны, иԥшӡаӡа, ацәқәырԥақәа 
адыхәмарло ӷба ссирк шӡыхгылаз. Уи дазааигәаханы аԥенџьыр 
дынкылԥшит ӡызлан хәыҷы. Еиҭаҳәашьа амамызт аӷба аҩнуҵҟа  
изакә уаа ԥшӡақәаз лылаԥш назықәшәаз! Урҭ зегьы дрылукаауан зы-
бла еиқәарақәа ҭыԥхаауаз апринц.

Иҟамло ҳәа иҟоузеи аԥсабараҿы, ӡызлан хәыҷы лаԥшыла деим-
до ауаа дышрылаз, афырҭын ҵысит. Ацәқәырԥа дуқәа шьҭыууаа иаа-

Г. Х. Андерсен

Ӡ Ы З Л А Н

ны аӷба иагәыдыҽҽало иалагеит, аӷбагьы ӡаамҟәрылар амуа амшын 
иааххалеит. «Аӡы дагарыма апринц хазынагьы?!» – дшәаны лгәы  
иааҭылҳәааит ӡызлан хәыҷы, дагьааццакит, ацхыраара иҭаразы.

Аӡы иаанахәахьаз арԥыс ихы лнапы наҵаҵаны, дыӡсо аҟәарахьы 
лҿыналхеит ӡызлан. Аҟәараҟны ианнеи, днаганы аԥслымӡра дныла-
лыриан, лара днаскьаны хаҳәқәак даарыватәеит.

Афырҭын бааԥс аныҟаз ашьҭахь, акыр мшы, акыр ҵхы цеит, аха 
уаҳа лгәы дааҭымҵәеит ӡызлан зыԥсы еиқәлырхаз апринц. Иҟалҵара 
лзымдыруа дыштәаз, игәаӷьны амшын џьныш лҟынӡа дцарц иақәыл-
кит; уи џьара цхыраарак сылҭап ҳәа агәыӷра лыманы. Ӡызлан илыӡ-
беит лыҩны нлыжьырц, бзиа илбоз лаҳәшьцәа дырԥырҵны, ауаа рахь 
днеины, џьара апринц ицәыхарамкәа дынхарц.

– Ибзиоуп, – лҳәеит амшын џьныш цәыршәага, ӡызлан илҳәаз ан-
лаҳа. – Сара ацхыраара бзыҟасҵоит, аха уи ацынхәрас аҵәҵәеиԥш 
ибхоу абжьы сара исыҭ!

Илаҳаз дааилнашьааит ӡызлан, аха апринц иахь ӷәӷәала лгәы лы-
хон, уи илакҭа анҭаԥшра дазхьуан. Убри аҟынтә аҵәҵәеиԥш илхаз лыб-
жьы аџьныш цәыршәага иналыҭан, илыдылгалаз рыжәтә џьашьахәык 
аалымылхит. Ӡызлан амшын дҭыҵны дахьаақәгылаз, аџьныш илылҭаз 
арыжәтә џьашьахә дҩаханы илжәит, иара уи акәхеит, лҵыхәа аалым
шәан, ишшәыр-шшәырӡа иҟаз шьапы ԥшӡақәаны иаалыҵагылт.

Ӡызлан дҭаҳаны дыцәеит, данҿыха, илбеит дзызхьуаз апринц ха-
зына дшылхагылаз, афырҭын бааԥс анҵысы, аӷбаҟны еиқәлырхаз 
апринц.

– Бара бызусҭада, анцәахша? – дҵааит апринц.
Ӡызлан уи аҭакс акгьы лымҳәеит. Аҵәҵәеиԥш уи илхаз абжьы аџь-

ныш цәыршәага илылҭахьан.
Апринц даалаган, лнапқәа аанкыланы иаҳҭынрахьы дигеит. Ин-

цәахшаха раԥхьа игылаз деиларҳәан-деиларцан, аҳҭынраҿы леиԥш 
зеиԥшыз дыҟамкәа даақәдыргылт.

Зны, апринц иҭаацәеи иареи рахь иаарыԥхьан, атәцәа-аҳә-
сахәыҷқәа раԥхьа иргыланы ашәа ддырҳәеит. Урҭ руаӡәык даарылу-
каартә аҵәҵәеиԥш бжьы ссирк лхан. Апринц уи абжьы дыхнахын, 
уажәы-уажәы инапқәа лзеиниҟьон, дагьлыхәаччон. Ӡызлан ари 
хыхь-гәыхьны илзыҟалеит, иаалгәалашәеит лара еиҳагьы еиӷьны 
дшышәаҳәоз. Насшәа аӡӷабцәа ықәлан акәашара иалагеит. Ӡызлан 
дҩагылан акәашара далагеит, уи лыкәашара иреиӷьӡоу ашәақәа реи
ҳа уанаҳәон, ухԥааны уагон.

– Бара, амаалықь ззырҳәо боуп, – иҳәеит апринц, дгәырӷьаҵәагьы 
дналыхәаччеит.

Еиҭеигеит Никәала Кәыҵниа

Леонардо да Винчи
АШӘШЬ

Аанда ҳаракы амҵан, ашьапы инаркны амахәқәа рҟынӡа, ашәшь1 

алаҟҵәымаӷ2 иакәшахьан. Аха, зны, уи ахыцәқәаҟынӡа ианнаӡа, акәшамыкә-
ша ианыԥшы, иабеит егьи амҩа аганахь ишыҟаз даҽа аандак. 

— Абнаанӡа снаган сыҟандаз! – ҿаанаҭит ашәшь. —Шәышықәсала ҭыԥк 
аҿы стәазаауама! Егьаумҳәан, агәылацәа раанда еиҳа иагьыԥшӡоуп, иа-
гьыҳаракуп.

Убринахыс, ишьыцуаз аҵиаа зынӡа аҭынчра ацәыӡит. Уи маҷ-маҷ 
ашьаҟьарқәа еиҵыхуа есҽны агәҭакы иазааигәахон. Абар уи ззыԥшыз аим
геимцара! Знык аҽазышәар, ашәшь иалшон агәылара аанда иазааигәаз амахә 
аҽаҿарԥаны, ӷәӷәала аҽакәыршара. Уи иагаз аиааира еигәырӷьон аҽырԥагьа.

Ус ишыҟаз, хәылԥазык, амҩаҿы даацәырҵит мҩасҩык. Имҩа иаԥырха-
газ ашәшьрыԥх иаҵәа ааԥиҵәан, уаҩы иахьимыхәоз аҟнытә, иршәны ажра 
илҭаижьит.

1	  Ашәшь – плющ (это ползучий кустарник, цепляющийся своими корнями за стены, 
стволы деревьев).

2	  Алаҟҵәымаӷ - боярышник (род листопадных, редко полувечнозелёных высоких 
кустарников или небольших деревьев).

АМШЫН КАМЫРШШЕИ 

АДЫӶАҶИЕИ

Бзиабарала ибылуаз амшын камыршша шанханы, сааҭла амза иазыԥшуан.
Уи еишәарыцоз адыӷаҷиа ԥсыцәгьа игәанаҭеит, аԥҭақәа рҟнытә амза анаацәырҵ

лак, амшын камыршша адунеи аҿы иааҟоу зегьы ахашҭны амыдаӷьцәа шаанартуаз. 
Адыӷаҷиагьы убри аҭагылазаашьа ахы иархәаны амшын камыршша афарц аҭах
хеит.

Уахык, амза шаакыдлаз еиԥш, амшын камыршша ишыҟанаҵалац еиԥш, амы-
даӷьцәа аартны, абла ҭырхаха ажәҩан иаҵаԥшуа иалагеит, убасҟан адыӷаҷиагьы 
хаҳә хәыҷык ыршәны амыдаӷьцәа илҭанаршәит. Амза лашара абзиабаҩ амыдаӷь-
цәа анаркырц акыр аџьа абеит, аха зегь башан — ахаҳә аԥырхаган.

Абри аҩыза алахьынҵа рзыԥшуп, ирымоу ацәаныррақәа згәаҿы аҭаҵәахра 
зцәыуадаҩу зегьы. Избанзар, ауаа рымаӡақәа реилкаара иашьҭоу акылԥш-кыл
ӡырҩцәа есымша ирацәаҩуп.

Еиҭалгеит Сусанна Ҭаниа 
Асахьаҭыхҩы Ерик Бганба

АНЦӘАҚӘА РДУНЕИ
Мысраа ргәаанагарала, анцәақәа аҳауа, ажәҩан, ад-

гьыл аҿы иҟоуп. Дара роуп иааҳакәыршаны иҟоу зегьы 
зшаз, адунеи аиқәырхаразы есыҽны амч еиқәаҵәақәа 
ауаа ирҟәырцоит.

Ажәҩани адгьыли реихшара
Адгьыл анцәа Геби ажәҩан анцәа Нути аимак  

роуит, избанзар уи есҽны лыхшара – аеҵәақәа кны ил-
фоит, нас еиҭа ҿыц илыхшоит. Убри аҟнытә аҳауа анцәа 
Шу хаҵеи ԥҳәыси еилихуеит. Геб ҵаҟа даанхоит. Иара 
ишьамхы харҟәаланы дахьтәоу азоуп адгьыл еиҟарам-
кәа, ҟәаԥаҿаԥараны изыҟоу. Нут лцәеижь шьҭыхны хыхь, 
Геб иханы иҟоуп, лара Шу инапқәа лыҵаргәаны даа-
никылоит. Уи ажәҩан ауп. Адунеи уахи-ҽни ашьақәгы-
лашьа Нут – ажәҩан, Геб – адгьыл, Шу – аҳауа, Ра –амра. Геб

Нут

Адунеи ашьақәгылашьа
Мысраа ахаҵа имч ахы ахьакуа адгьыл аҟноуп (хаҵа мчуп 

изхылҵыз) ҳәа ирыԥхьаӡоит. Адгьыл анцәа – Геб иоуп. Амреи 
аеҵәақәеи есҽны иӡсо ажәҩан иалоуп, анцәа Нут лцәеижь иахыкә-
шо. Зегь раԥхьа иҟалаз аокеан, адунеи зегьы лбаанадарц имақар
уеит, еиҭа алашьцара нахатәарц азы. Нут лҟазшьа бааԥс, Нил ан-
хыҵуа иаанарԥшуеит. Уи зны ишәарҭоуп, зны иԥсҭаҵагоуп.

Аԥсра анаҩс аԥсҭазаара
Ауаа анԥслак, мраҭашәараҟа адгьылаҵатәи Осирис 

иаҳрахь ицоит. Анарцәымҩа хьанҭоуп, иагьшәарҭоуп. Иԥ-
сыз ауаа уи амҩа маншәаланы ианысны, Осирис иӡба-
раҿы ахара анырхыхха, џьанаҭ дгьыл Иару аҟны, наӡаӡа 
ԥсҭазаара рыманы иҟалоит.

Шу

Осирис

Иабанхои анцәақәа?
Анцәақәа реиҳарак ажәҩан аҿы инхоит. Адгьыл анцәа Геб адгьыл 

аҿы дынхоит, анарцә дунеи анцәа Осирис – адгьыл аҵа аҳраҿы. Урҭ 
рынхашьа зеиԥшроу, шамахамзар џьаргьы иахцәажәаӡом, уи ауаа 
анцәақәа ирыздыргыло аныхабаақәа иреиԥшуп. 

АМРА ИНЫМҴӘАӠО АНЫҞӘАРА
Амра зланыҟәо иарбан мҩоу?

Ашамҭазы мрагылара даацәырҵуеит амра анцәа. Уи ҽынлатәи ишхәа 
днақәтәоит. Жәаҩа сааҭ дыӡсо адгьыл инахыкны, хыхь ажәҩан – Нил дхуп. 
Ахәылԥазы мраҭашәараҟа даауеит. Нас уахынлатәи ишхәа днақәтәоит.

Адгьыл аҵантәи Нилгьы, уахынлатәи иныҟәарақәа раан даҽа жәаҩа 
сааҭ дыӡсо дхуп. Уи аамҭазы адгьыл зегьы алашьцара нахатәоит.  Амра 
усҟан анарцәтәи адунеи арлашоит.

Мифқәак рҟны амра анцәа ессааҭ ишхәақәа иԥсахуеит рҳәоит. Насгьы 
иара иныҟәарақәа раан, еиуеиԥшым анцәахәқәагьы ицуп.

Ра

Амра анцәа Раи амаҭ ду Апопи реиқәԥара
Апоп – адгьыл аҵатәи аҳраҿы иҟоу маҭ дуӡӡоуп. Уи есыуаха амра 

лбаанадарц иалагоит, адунеи ахь ицәырымҵларц азы. Амиф ишаҳәо 
ала, Апоп Ра зықәтәало уахынлатәи ашхәа ааннакылоит, адгьыл 
аҵатәи Нил аӡы зегьы ыжәуа. Аха есыуаха амра анцәа аҩызцәа, ари 
амишәан иаиааиуеит. 

Убас, Сеҭ амаҭ иажәыз аӡы зегьы аҿихуеит, Ра еиҭа амҩа 
дықәларц, ажәҩан Нил аҿы ашамҭазы деиҭацәырҵырц. Раии Апопи 
реиқәԥара иаанарԥшуеит адунеи ашьақәгылашьа еилазго ацәгьа-

реи, алашьцареи, аилаҳантареи (ахаоси) ирҿагылоу амчқәа реибашьра.
Анцәа Сеҭ амаҭ дуӡӡа есыуаха дабашьуеит. Уи ахаангьы амра анцәа Ра иаӷоуп. 

Аха знымзар-зны Ра иаиааир, Амра бзанҵы игылаӡом. Амра анцәа иҩызцәа Апоп 
есыуаха иабашьуеит, абас есымша алашара аиааира агоит, аду
неигьы еиқәхоит.

Иџьашьахәу аиԥыларақәа
Амра анцәа уахынла акыраамҭа дныҟәоит. Убасҟан иԥылоит 

еиуеиԥшым аџьашьахәқәа. Уи адгьылаҵантәи адунеи џьашьахәы 
далсроуп. Шьаҿацыԥхьаӡа игәиҽанӡамкәа, есымша уадаҩрақәак 
дрықәшәоит. Зны-зынла аԥслымӡраҿы ишхәа рҳәазо дцалароуп. 
Амҩан иԥылоит амаҭ ҿаасҭақәа, аха урҭ цәгьара изыруӡом, анаҩс, 
ибоит ашьамҭлаҳә зшьоу аԥсцәа, убас ишхәа амца зку аӡиа иаҩс
уеит, ари аинҭәылара иатәуп рҳәоит. Ессааҭ Амра анарцә гәашәқәа 
ирҭысны ицалароуп. Уи азы ари агәашә зыхьчо ихьӡ иҳәалароуп, 
усҟан иааимҟьоит агәашәқәа. Мысраа урҭ аҷаԥшьаҩцәа рыхьӡ 
рдыруазар, ирҭахыз ддырҟаҵон, рнапаҵаҟа иҟоуп ҳәа агәра ргон.

Сеҭ

Амаҭ ду Апоп

